
Na osnovu člana 61 stav (2) Zakona o upravi („Službeni glasnik BiH”, br. 32/02, 102/09 i 72/17), člana 39. Odluke o principima za utvrđivanje unutrašnje organizacije organa uprave Bosne i Hercegovine („Službeni glasnik BiH”, br. 30/13), a u vezi sa odredbama člana 27. stav (2) Pravilnika o unutrašnjoj organizaciji Agencije za zaštitu ličnih podataka u Bosni i Hercegovini broj: 05-1-02-3-134-40/21 od 8.9.2023, direktor Agencije donosi       


POSLOVNIK
O RADU STRUČNOG KOLEGIJA
AGENCIJE ZA ZAŠTITU LIČNIH PODATAKA U BOSNI I HERCEGOVINI



Član 1.
(Predmet Poslovnika)

Poslovnikom o radu Stručnog kolegija Agencije za zaštitu ličnih podataka u Bosni i Hercegovini (u daljem tekstu: Poslovnik) uređuje se način rada i druga pitanja od značaja za rad Stručnog kolegija osnovanog Pravilnikom o unutrašnjoj organizaciji Agencije za zaštitu ličnih podataka u Bosni i Hercegovini.

Član 2.
(Zadaci Stručnog kolegija)

Stručni kolegij je osnovan radi razmatranja principijelnih ili drugih pitanja iz nadležnosti Agencije za zaštitu ličnih podataka u Bosni i Hercegovini (u daljem tekstu: Agencija) i davanja mišljenja i preporuka direktoru Agencije.

Stručni kolegij razmatra: program rada, izvještaje o radu osnovnih organizacionih jedinica, izvještaj o zaštiti ličnih podataka, nacrte zakona, uredbi i drugih propisa iz nadležnosti Аgеnciје, pitаnjа kоја zаhtiјеvајu kооrdinаciјu višе оsnоvnih оrgаnizаciоnih јеdinicа, plan nabavki roba, usluga i radova i druga pitanja od značaja za rad Аgеnciје. 
Član 3.
(Mjesto rada)

Stručni kolegij zasjeda i radi u prostorijama Agencije.

Član 4.
(Sastav Stručnog kolegija)

Stručni kolegij čine: direktor, zamjenik direktora, šеf Službe i pоmоćnici dirеktоrа.

U slučaju da je pomoćnik direktora spriječen da prisustvuje Stručnom kolegiju, mijenjaju ga šefovi odsjeka.

Sjednicama Stručnog kolegija mogu prisustvovati i drugi zaposleni u Аgеnciјi, kao i drugа licа kojа pozove direktor.

Član 5.
(Ostavke i prisustvo sjednicama)

Član Stručnog kolegija ne može podnijeti ostavku na svoje članstvo u Stručnom kolegiju, osim u slučaju podnošenja ostavke na radno mjesto ili funkciju.

Član Stručnog kolegija dužan je prisustvovati sjednicama.

Prisustvo nije obavezno ako je član Stručnog kolegija na godišnjem odmoru, privremeno spriječen za rad, ukoliko se nalazi na službenom putovanju i u drugim slučajevima opravdanog odsustva.

Član 6.
(Sazivanje sjednica)

[bookmark: _GoBack]Sjednice Stručnog kolegijа saziva direktor, a u njegovoj odsutnosti zamjenik direktora.

Sazivanje sjednica se vrši elektronski, putem telefona ili usmeno.


Član 7.
(Održavanje sjednica)

Sjednice Stručnog kolegija se održavaju dva puta mjesečno, u terminu koji odredi direktor, a po potrebi i češće.

Član 8.
(Rukovođenje sjednicama)

Direktor rukovodi sjednicama Stručnog kolegija, a u njegovoj odsutnosti sjednicama rukovodi zamjenik direktora.

Član 9.
(Vođenje i sadržaj zapisnika)

Na sjednicama Stručnog kolegija vodi se zapisnik.

Šef Službe direktora, odnosno lice koje on odredi, vodi zapisnik na sјеdnicаmа Stručnоg kоlеgiја.

Zapisnik obavezno sadrži podatke o rednom broju sjednice, datumu i vremenu održavanja, pristunim članovima i drugim pozvanim zaposlenim, tačkama dnevnog reda i zaključcima.

U zapisnik se ne moraju unositi diskusije, ali ako neki od članova Stručnog kolegija insistira, dio diskusije se može posebno zapisati. Odluku o unošenju pojedinačne diskusije u zapisnik donosi direktor svojim zaključkom.

Zapisnik se dostavlja elektronski članovima Stručnog kolegija koji su prisustvovali sjednicama.

Zapisnik sa sjednice se usvaja na narednoj sjednici Stručnog kolegija.

Zapisnik potpisuje direktor i lice koje je vodilo zapisnik.

Član 10.
(Izmjene i dopune)

Izmjene i dopune Poslovnika vršiće se na isti način na koji je i donesen.

Član 11.
(Stupanje na snagu)

Ovaj Poslovnik stupa na snagu narednog dana od dana donošenja i objavljuje se na oglasnoj tabli i službenoj web stranici Agencije.


Broj: 05-1-02-2-952-1/23
Sarajevo, 24.10.2023.

